
Samantekt

Þessi skýrsla var unnin fyrir KR af ráðgjafarfyrirtækinu Borgarbrag ehf. 
með það að markmiði að athuga með skipulögðum hætti hvernig hægt sé 
að bæta íþróttaaðstöðu KR við Frostaskjól og þjónustu við Vesturbæinn 
með hagsmuni hverfisins í heild í fyrirrúmi. 

Ljóst er að aðstöðumál KR í Frostaskjóli hafa lengi setið á hakanum 
og nauðsynlegt er að endurnýja ýmis mannvirki félagsins og byggja ný 
til viðbótar. Jafnframt þarf að huga vel að þörfum hverfisins, einkum 
með tilliti til tómstunda-, lista- og frístundastarfs barna og unglinga. 
Á þessum forsendum var farið af stað í þá vinnu sem hér er kynnt en 
hún felst í grófum dráttum í því að því að reisa íþrótta-, tómstunda- og 
þjónustumiðstöð á erfðafestulandi KR í góðri sátt við umhverfið og 
íbúa. Auk þess verður reist blönduð byggð meðfram svæðinu og aðstaða 
til knattspyrnuiðkunar bætt til muna með byggingu knatthúss, nýs 
keppnisvallar af fullkominni gerð, auk nýrra áhorfendastúkna beggja 
vegna vallarins.

Nálgun KR og Borgarbrags með þessu verkefni er talin geta bætt 
rekstrarumhverfi KR og þannig tryggt að öll aðstöðumál á svæðinu 
verði í hæsta gæðaflokki um langa framtíð og öðrum íþróttafélögum 
til eftirbreytni. Jafnframt eru uppbyggingaráformin talin styðja við 
meginmarkmið Aðalskipulags Reykjavíkur, auk þess sem þau koma til 
móts við búsetuóskir fjölmargra Reykvíkinga sem sækjast eftir að búa í 
hagkvæmum leiguíbúðum í vesturhluta borgarinnar. Gott byggingarland 
í grónum hverfum er afar takmörkuð auðlind í Reykjavík og því er hér um 
að ræða spennandi tækifæri til að auka gæði borgarumhverfisins í takt við 
áherslur borgaryfirvalda og óskir Vesturbæinga. 

Þessi skýrsla er fyrsta skrefið í átt að endurnýjun KR-svæðisins en 
óvissuþættirnir eru ennþá margir og sú vinna sem hér er kynnt er ekki 
þess eðlis að hana sé hægt að nýta til endanlegrar ákvörðunartöku um 
hvort ráðast eigi í þá uppbyggingu sem hér er lagt upp með eða ekki. 
Áður en endanleg ákvörðun verður tekin er nauðsynlegt að eiga frekara 
samtal við Reykjavíkurborg og hagsmunaaðila, og að framkvæma formlega 
hagkvæmniathugun á verkefninu. 

Inngangur

Aðstöðumál Knattspyrnufélags Reykjavíkur hafa lengi verið til umræðu 
án þess þó að teljanleg uppbygging hafi átt sér stað um langt skeið. Sem 
stórt og fjölmennt fjölgreinafélag með 10 íþróttadeildir og ýmsa aðra 
hliðarstarfsemi hefur aðstöðuskortur lengi ríkt hjá félaginu sem um 
áraraðir hefur mátt búa við þröngan húsakost. Það hefur meðal annars 
leitt til þess að deildum innan félagsins hefur verið fækkað á undanförnum 
árum. Íþróttasalirnir eru fullnýttir, bæði fyrir æfingar félagsins og eru 
jafnframt leigðir út til grunnskóla í hverfinu til íþróttakennslu. Auk þess 
hafa leikskólar í hverfinu fengið afnot af sölunum án endurgjalds. Útisvæði 
félagsins er einnig gjörnýtt fyrir íþróttaiðkun og leikjanámskeið sem 
einkum dregur úr möguleikum fyrir starfsemi félagsins á sumrin. 

Á árum áður var íþróttaaðstaða í Vesturbænum með ágætum en ýmsar 
breytingar hafa hins vegar átt sér stað í borgarumhverfinu sem meðal 
annars hafa þrengt að aðstöðu KR og hægt og sígandi aukið eftirspurn 
eftir íþróttaaðstöðu í hverfinu. Þjóðarbókhlaðan var reist á Melavellinum, 
Framnesvöllurinn vék fyrir nýjum Vesturbæjarskóla, Háskólavöllurinn 
fór undir bílastæði og íþróttasvæði á Landakotstúni var breytt í lystigarð, 
svo fátt eitt sé nefnt. Takmörkuð uppbygging hefur komið í staðinn fyrir 
aðstöðuna sem Vesturbærinn hefur misst og nú er svo komið að KR getur 
ekki, svo vel sé, tekið á móti öllum ungum íþróttaiðkendum hverfisins 
vegna ófullnægjandi aðstöðu. 

Þrátt fyrir að vera fyrst og fremst íþróttafélag sinnir KR íbúum Vesturbæjar 
með mun víðtækari hætti en að bjóða eingöngu upp á aðstöðu til 
íþróttaiðkunar. Ber þar helst að nefna Frístundamiðstöðina Frostaskjól 
sem er með aðstöðu í húsakynnum félagsins en þar er rekið metnaðarfullt 
félags- og tómstundastarf þar sem áhersla er lögð á forvarnir barna og 
unglinga og þeim beint inn á braut heilbrigðs og jákvæðs lífernis í gegnum 
fjölbreytt og áhugavert frístundastarf. Frístundaheimilið Frostheimar er 
einnig starfrækt í húsakynnum KR og þangað sækja á þriðja hundrað börn 
úr 3. og 4. bekk Grandaskóla, Vesturbæjarskóla og Melaskóla afþreyingu 
að loknum hefðbundnum skóladegi. Félagsheimili KR er jafnframt 
nýtt undir frístundaheimili fyrir yngstu nemendurna, í 1. og 2. bekk, án 
endurgjalds og hluti aðstöðunnar er auk þess leigður til tónskólans Do 
Re Mi. Sú nálgun að bjóða upp á frístundastarf og íþróttastarf á sama 
stað hefur mælst vel fyrir og er mikil eftirspurn eftir aukinni samfellu 
milli skóla, íþrótta og tómstundastarfs í Vesturbænum sem lengi hefur 
verið eitt af eftirsóttustu íbúðahverfum borgarinnar. KR vill bregðast við 
þessari þróun með metnaðarfullu uppbyggingarverkefni sem mun þjóna 
Vesturbænum í heild. 

Sérstaða KR samanborið við mörg önnur íþróttafélög á 
höfuðborgarsvæðinu er meðal annars sú að aðstaða félagsins 
er á erfðafestulandi í eigu félagsins og á þeim forsendum 
var ráðgjafarfyrirtækinu Borgarbrag ehf. falið að kanna 
uppbyggingarmöguleika á svæðinu með það að markmiði að nútímavæða 
KR-svæðið með íþróttir, tómstundir, listnám, leiguíbúðir og þjónustu 
fyrir hverfið í forgrunni. Hugmyndirnar sem hér eru kynntar byggja á því 
að KR leiði fjármögnun framkvæmdanna og verði til lengri tíma eigandi 
allra mannvirkja á KR-reitnum. Lagt er upp með að allar byggingar á 
svæðinu utan íþróttamannvirkja verði hefðbundið leiguhúsnæði, hvort 
sem um ræðir verslunar- og þjónustuhúsnæði eða íbúðahúsnæði. 
Pétur Marteinsson og Guðmundur Kristján Jónsson hjá Borgarbrag 
leiddu þá vinnu sem hér er kynnt en hún var unnin í nánu samstarfi 
við Mannvirkjanefnd KR. Pálína Gísladóttir hjá Mannviti leiddi 
grunnþarfagreiningu á upphafsstigum verkefnisins og öll hönnunarvinna 
var unnin af Bjarna Snæbjörnssyni hjá Bj Snæ Arkitektum og Páli 
Gunnlaugssyni hjá ASK Arkitektum. Sigurður Oddsson grafískur hönnuður 
aðstoðaði við uppsetningu og ásýnd skýrslunnar. 

1

Forsaga

Segja má að þetta verkefni eigi sér langan aðdraganda en fyrir rúmlega 10 
árum átti KR frumkvæði að því að greina hvað raunhæft væri að gera til að 
bæta aðstöðu til íþrótta og frístundastarfs í Vesturbænum. Um var að ræða 
samráðsverkefni með skólunum í hverfinu, ÍTR, hverfisráði Vesturbæjar, 
Lýðheilsustöð og fleiri aðilum þar sem kannaðar voru þarfir hverfisins 
með heilsueflingu, íþróttir og ánægju íbúa hverfisins í huga. Íslenska 
Auglýsingastofan var fengin til að framkvæma rýnihópakönnun í hverfinu 
og í kjölfarið gerðu Capacent/Gallup viðamikla skoðanakönnun meðal 
Vesturbæinga sem gaf mikilvægar vísbendingar um vilja og væntingar 
íbúa.

2

Í stuttu máli leiddu kannanirnar í ljós að lýðheilsa og geðheilbrigði barna 
og unglinga er foreldrum í hverfinu ofarlega í huga. Félagsleg einangrun 
þessa hóps var einnig nefnd, einkum hjá þeim stunda hvorki íþróttir 
né aðrar tómstundir innan hverfisins. Við þessu var talið mikilvægt 
að bregðast, en rannsóknir hafa sýnt að sameiginlegt átak aðila sem 
koma að uppeldi barna, góð aðstaða og fjölbreytilegir valmöguleikar eru 
mikilvægar forsendur þess að koma megi í veg fyrir félagsleg vandamál. 
Þá hefur öflugt íþrótta- og frístundastarf mikið forvarnargildi og stuðlar 
að heilbrigðum lífsstíl. Til stóð að bregðast við þessu með uppbyggingu 
íþrótta- og frístundamiðstöðvar í Frostaskjóli þar sem mismunandi 
tómstundir ættu aðstöðu undir sama þaki. 

Á þeim tíma sem fyrrnefnd vinna var unnin var einnig mikill hugur meðal 
forsvarsmanna KR og fjársterkra velunnara félagsins og stóð til að bæta 
aðstöðu, einkum og sér í lagi til knattspyrnuiðkunar. Ný og bætt aðstaða 
til knattspyrnuiðkunar leiðir einnig af sér að rými annarra deilda eykst og 
kemur því öllum félagsmönnum KR til góða. Í takt við tíðarandann voru 
lögð drög að stórhuga uppbyggingu á svæðinu sem innihélt meðal annars 
nýtt knattspyrnuhús, verslunarrými og þjónustu, auk ýmissar annarrar 
hverfisþjónustu á borð við heilsugæslu og læknastofur til viðbótar við 
frístundamiðstöðina. Efnahagshrunið árið 2008 hafði hins vegar afgerandi 
áhrif á framgang verkefnisins og myndaðist óvissa um framtíðareignarhald 
á ákveðnum eignum á KR-reitnum, sem voru forsenda heildstæðra 
uppbyggingaráforma. Öll þessi mál leystust að lokum á farsælan hátt fyrir 
félagið og í framhaldinu hóf aðalstjórn KR að skoða uppbyggingarmál á 
svæðinu á ný. Sérstök mannvirkjanefnd var sett á laggirnar sem hófst 
strax handa við að greina þarfir félagsins og hverfisins í samstarfi við 
sérfræðinga hjá verkfræðistofunni Mannvit á árinu 2015. Í upphafi árs 
2016 var síðan leitað til Borgarbrags ehf. um að leiða vinnu við gerð for-
hagkvæmniathugunar en niðurstöður hennar má finna í þessari skýrslu. 



1312

Hugmyndafræði og 
uppbyggingaráform

3

Uppbyggingaráformin sem nú eru kynnt byggja á þeim grunni sem áður 
var lagt upp með en að þessu sinni eru hugmyndirnar öllu hófstilltari 
hvað varðar umfang og byggingarmagn. Í grófum dráttum snýr hugmyndin 
að því að reisa íþrótta-, tómstunda- og þjónustumiðstöð á KR-svæðinu 
í góðri sátt við umhverfið og íbúa. Auk þess verður reist blönduð byggð 
meðfram svæðinu og knattspyrnuaðstaða bætt til muna með byggingu 
nýs íþróttahúss, knatthúss, nýs keppnisvallar auk nýrra áhorfendastúkna 
beggja vegna vallarins. Uppbygging af þessu tagi mun styrkja rekstur 
félagsins til langs tíma en til stendur að bjóða eingöngu rými til útleigu 
en ekki sölu. Lykilhugmyndafræði verkefnisins er að bygging miðstöðvar 
á borð við þessa muni gefa börnum og unglingum í hverfinu kost á því að 
sækja alla þjónustu, íþróttir, tómstundir og listnám á einum stað í beinni 
samfellu við skólastarf. Aðaláherslan  verður að sameina krafta þeirra sem 
á einn eða annan hátt koma að uppeldi barna og unglinga í Vesturbænum.

Bætt íþróttaaðstaða
Knattspyrna á Íslandi hefur á undanförnum árum þróast á þann veg 
að mörg félagslið hafa byggt upp knatthús þar sem unnt er að æfa á 
gervigrasi óháð veðri og vindum. Hús af þessum toga eru ýmist byggð 
yfir knattspyrnuvelli í fullri stærð, líkt og í Egilshöll, Fífunni og í Kórnum 
í Kópavogi, eða minni en þá er yfirleitt um að ræða æfingahúsnæði öðru 
fremur. Einnig er endurbóta þörf á keppnisvelli KR en kominn er tími á að 
endurnýja völlinn sjálfan sem og aðstöðu fyrir áhorfendur. Þær hugmyndir 
sem hér eru kynntar snúa að því að reisa fjögur ný íþróttamannvirki á KR-
svæðinu á nokkurra ára tímabili, að meðtöldum nýjum áhorfendastúkum, 
en öll uppbygging miðar að því að aðstaða til íþróttaiðkunar hjá KR verði 
eins góð og kostur er. 

3.1

Knatthús og nýtt fjölnota 
íþróttahús
Á Íslandi hafa einkum verið byggðar fjórar tegundir af knatthúsum. 
Fimleikafélag Hafnafjarðar hefur farið þá leið að reisa stálgrindur yfir 
minni gervigrasvelli sem eru klæddar með dúk. Önnur hús eru hefðbundin 
upphituð einangruð hús, óupphituð en einangruð hús og að lokum má 
finna uppblásin knatthús, líkt og íþróttahúsið í Hveragerði. Allar þessar 
gerðir hafa sína kosti og galla en öll eiga þessi hús það sameiginlegt 
að þar er hægt að stunda knattspyrnu við fyrsta flokks aðstæður árið 
um kring. Að Egilshöllinni undaskilinni er hins vegar ekkert knatthús í 
Reykjavík og því ljóst að nauðsynlegt er að ráðast í uppbyggingu slíkrar 
aðstöðu hið fyrsta. Því er það er eitt af markmiðum þeirrar vinnu sem 
hér er kynnt að knatthús rísi í Vesturbænum áður en langt um líður. 
Skoðað verður hvort byggja eigi yfir heilan eða hálfan knattspyrnuvöll 
en sem dæmi má nefna að í deiliskipulagi Hlíðarenda er heimild fyrir 
hálfu knatthúsi með forbyggingu og möguleika á stækkun í heilt hús fyrir 
knattspyrnufélagið Val. Skýrsluhöfundar mæla með að sambærileg leið 
verði farin í deiliskipulagsgerð við Frostaskjól, þ.e. að sækjast eftir heimild 
fyrir knatthúsi í fullri stærð jafnvel þó að slíkt mannvirki muni ekki rísa í 
heilu lagi fyrst um sinn. 

Byggingakostnaður knatthúsa hefur lækkað mikið undanfarin ár, einkum 
við gerð einfaldari húsa sem oft eru stálgrindahús með svokölluðum 
samlokuklæðningum en huga þarf að notkunarmöguleikum við hönnun 
húsanna. Sem dæmi má nefna að fulleinangruð stálgrindahús með 
samlokueiningum geta nýst undir íþrótta-, tónleika-, og sýningarhald en 
fjölbreyttir notkunarmöguleikar geta skipt sköpum við rekstur slíkra húsa. 
Í þeim efnum er einnig mikilvægt að húsin séu hönnuð með því móti að 
hægt sé að skipta salargólfinu í minni velli, t.d. með niðurdraganlegum 
tjöldum til að auka enn frekar á útleigu- og tekjumöguleika. 

Í ljósi þess að knatthús á KR-svæðinu kemur til með að rísa í miðri 
íbúðabyggð er einnig gríðarlega mikilvægt að huga vel að hönnun 
hússins og tryggja að það falli sem allra best að umhverfinu. Eðli málsins 
samkvæmt verður knatthús alltaf fyrirferðarmikil bygging en skoða 
þarf vel hvort að hægt sé að grafa húsið niður og tryggja að rétt val á 
byggingarefni fegri ásýnd hússins. 

Í þessum tillögum er einnig gert ráð fyrir að nýtt fjölnota íþróttahús rísi við 
Frostakjól á þeim stað þar sem í dag er einnar hæðar íþróttahús sem reist 
var árið 1970 og félagsmenn þekkja sem „Stóra salinn“. Nýja húsið yrði 
svipað að stærð og nýja fjölnota íþróttahúsið sem byggt var árið 1999 og 
yrðu húsin tvö tengd saman.

3.1.1

Frístunda- og tómstundamiðstöð
Hugmyndin sem hér er kynnt byggir á að styrkja til muna tómstunda- 
og frístundastarf á svæðinu en í Frostaskjóli er nú þegar starfrækt 
Frístundamiðstöðin Frostaskjól þar sem lengi hefur verið rekin margvísleg 
starfsemi fyrir börn og unglinga í Vesturbæ. Tónskólinn Do Re Mi er einnig 
með aðstöðu á annarri hæð í KR-heimilinu við Frostaskjól 2 en þar fer 
fram fjölbreytt hljóðfæra- og tónfræðikennsla fyrir börn og unglinga. 
Frostaskjól hefur umsjón með fjórum frístundaheimilum, Selinu, 
Skýjaborgum, Undralandi, sem þjóna 1. og 2. bekk, og Frostheimum, 
sem er safnfrístundaheimili fyrir börn í 3. og 4. bekk með aðsetur í 
Frostaskjóli 6. Frístundaheimilin bjóða upp á fjölbreytt tómstundastarf 
þegar hefðbundnum skóladegi 6–9 ára barna lýkur, undir leiðsögn 
starfsmanna. Í Frostaskjóli er jafnframt ungmennahúsið Jökla þar sem 
16 –18 ára Vesturbæingar virkja leiklistarhæfileika sína og þess utan 
rekur frístundamiðstöðin tvær félagsmiðstöðvar með sértækt starf fyrir 
börn á aldrinum 10 –16 ára, Félagsmiðstöðina Frosta í Hagaskóla og 
félagsmiðstöðina Hofið við Þorragötu. Að lokum fer sérstakt starf fyrir 
10 –12 ára fram í Frostaskjóli í samstarfi við grunnskólana í hverfinu. 
Þrjár færanlegar kennslustofur ásamt tengigöngum eru í dag staðsettar 
á norðvesturhluta KR-svæðisins, nýttar sem frístundaheimili fyrir 
Melaskóla, Grandaskóla og Vesturbæjarskóla vegna húsnæðisskorts. 

3.2

Nýr keppnisvöllur

Nýjar áhorfendastúkur  
og bílakjallari

Keppnisvöllur KR er kominn til ára sinna og ljóst er að endurnýja þarf 
völlinn. Rætt hefur verið um að byggja upp keppnisvöll af fullkomnustu 
gerð með innbyggðu snjóbræðslu- og vökvunarkerfi. Mörg önnur lið, bæði 
hérlendis og erlendis, hafa farið þá leið að skipta út náttúrugrasi fyrir 
gervigras og geta þannig nýtt sér aðalvelli sína allt árið um kring. Rétt er 
að taka fram að engin ákvörðun hefur verið tekin um hvort náttúrugras eða 
gervigras verður fyrir valinu á þessu stigi en greining á langtímakostum og 
göllum mismunandi undirlags er hluti þeirrar vinnu sem framundan er. 

Huga þarf sérstaklega að flóðlýsingu á svæðinu, einkum með tilliti til 
sjónvarpsútsendinga sem krefjast 500 luxa lýsinga hið minnsta á 24 metra 
háum möstrum, líkt og á nýjum keppnisvelli við Hlíðarenda. Þó ber að geta 
þess að í gildandi deiliskipulagi fyrir keppnisvöll KR er heimild til að setja 
upp slíka lýsingu. Öflugar heimtaugar fyrir vatn og rafmagn eru einnig 
nauðsynlegar fyrir keppnisvöll af þessu tagi en við slæmar veðuraðstæður 
gæti reynst nauðsynlegt að dæla allt að 25 tonnum af 60 gráðu heitu vatni 
á klukkustund inn á snjóbræðslukerfi vallarins en slík afköst krefjast allt 
að 80 mm heimtaugar inn á svæðið. 

Meðfram nýjum keppnisvelli stendur til að reisa tvær nýjar 
áhorfendastúkur sem koma til með að rúma alls 3.360 áhorfendur. 
Gert er ráð fyrir að hægt sé að stækka stúkurnar á seinni stigum til 
að koma fyrir fleiri áhorfendum ef þess gerist þörf. Í þessum nýju 
íþróttamannvirkjum verður aðstaða fyrir áhorfendur og leikmenn stórbætt 
þar sem búningsaðstaða fyrir keppnislið og dómara verður bætt til muna 
svo fátt eitt sé nefnt. Þá er einnig áætlað að undir keppnisvellinum rísi 
bílastæðakjallari sem þjóna mun svæðinu í heild, auk þess sem fleiri 
bílastæði verða víðar á svæðinu. 

3.1.2

3.1.3

Aðrar tómstundir sem börn og unglingar sækja í Vesturbænum eru á víð og 
dreif um hverfið sem veldur því að foreldrar neyðast til að skutla börnum á 
milli staða (þeir sem það geta) þegar skóla lýkur, með tilheyrandi óhagræði 
og umferðarþunga innan hverfisins auk þess sem börn með mismunandi 
áhugamál þurfa að sækja tómstundir á mismunandi staði í stað þess að 
eiga þess kost að halda hópinn. Með nýrri og endurbættri aðstöðu á KR-
svæðinu opnast möguleikar til að sameina tómstundastarf í Vesturbænum 
undir eitt þak þar sem til dæmis gæti verið til húsa skátastarf, myndlistar-, 
dans-, leiklistar- og söngskóli til viðbótar við endurbætta núverandi 
starfsemi. Með því móti gæfist börnum betri möguleikar á að halda hópinn 
eftir skóla þó svo að þau iðki mismunandi tómstundir, listnám og/eða 
íþróttir, og með aukinni samræmingu og samfellu á milli mismunandi 
áhugamála er mögulega hægt að forðast óþarfa árekstra í stundatöflum 
og auka hagkvæmni í rekstri. Sýn KR til framtíðar er að börn og unglingar 
í Vesturbæ geti að loknum skóladegi sinnt öllum sínum hugðarefnum á 
KR-svæðinu og lokið „starfsdegi“ sínum á svipuðum tíma og foreldrar 
þeirra og systkini, sem stuðla ætti að bættum lífsgæðum og meiri samveru 
fjölskyldna í hverfinu. 

Blönduð byggð
Þróun höfuðborgarsvæðisins undanfarna áratugi hefur einkum einkennst 
af því hvað byggðin er dreifð og hversu lítið er um vistvænar samgöngur. 
Stöðug útþensla byggðarinnar og uppbygging ósjálfbærra úthverfa 
með litlum þéttleika og einhæfri landnotkun hefur valdið vaxandi 
samgöngukostnaði og neikvæðum umhverfisáhrifum, meðal annars með 
þeim afleiðingum að munur á húsnæðisverði miðlægra hverfa og úthverfa 
er talsvert mikill vegna mikillar húsnæðiseftirspurnar miðsvæðis. Þessar 
aðstæður ýta undir þéttingu og endurnýjun byggðar en gott byggingarland 
er takmörkuð auðlind á höfuðborgarsvæðinu sem mikilvægt er að nýta vel. 

Tæknilega séð merkir þétting byggðar einfaldlega betri nýtingu 
lands, þ.e. að fleiri íbúar búi á viðkomandi svæði eftir uppbyggingu 
en áður, að fleiri störf séu unnin á svæðinu eða að húsum hafi fjölgað 
og nýtingarhlutfall (fleiri fermetrar húsnæðis á einingu lands) hafi 
hækkað. Út frá hagrænum og umhverfislegum sjónarmiðum eru þessar 
skilgreiningar mikilvægar fyrir borgina í heild en þétting byggðar er ávísun 
á að fjárfestingar sveitarfélagsins nýtist betur. Jafnframt leiðir þéttari 
byggð til þess að samgöngukostnaður minnkar auk þess sem skilyrði fyrir 
almenningssamgöngur styrkjast. 

Uppbyggingaráform KR miða að því að þétta byggð í Vesturbænum 
með því að reisa blandaða byggð í útjöðrum svæðisins, meðfram 
íþróttasvæðinu við Frostaskjól, Kaplaskjólsveg og við Flyðrugranda. Við 
Frostaskjól 4 er áætlað að reisa þriggja hæða byggingu með bílageymslu 
og á Kaplaskjólsvegi og við Flyðrugranda er áætlað að reisa þriggja til 
fimm hæða hús með verslunarrýmum á jarðhæð sem snýr að götunni og 
þjónustu á neðri hæðum. Áætlaður fjöldi íbúða á svæðinu gæti verið um 
110 –150 miðað við að meðalstærð þeirri verði um 75 –95 m2. Mikilvægt 
er að huga að áhrifum fyrirhugaðrar þéttingar á aðliggjandi byggð og 
gæði borgarumhverfisins almennt. Markmið þéttingarverkefna á ávallt 
að stuðla  að bættu borgarumhverfi og til að ná fram því markmiði þarf 
að huga vel að samsetningu byggðarinnar og hvernig sú samsetning mun 
koma til með að bæta samfélagið í Vesturbænum. Hér er lagt upp með 
blöndun byggðar þar sem minni leiguíbúðum í hverfinu verður fjölgað 
auk þess sem áætlað er að stór hluti bygginganna nýtist undir ýmiss 
konar þjónustu fyrir nærumhverfið til viðbótar við áðurnefnda frístunda- 
og tómstundamiðstöð. Dæmi um slíka þjónustu eru heilsugæsla, 
sjúkraþjálfun, löggæsla, og hverfisþjónusta. Einnig má gera ráð fyrir að 
hluti íbúðanna á svæðinu gæti nýst fyrir eldri borgara, námsmenn og/eða 
félagsíbúðir.	

3.3

Umræðutillaga
Vonir KR og Borgarbrags standa til að uppbyggingaráform á svæðinu 
muni auka fjölbreytni húsnæðisframboðs í vesturhluta borgarinnar, 
bæta félagslega stöðu og styrkja yfirbragð Vesturbæjarins og stuðla að 
betri nýtingu á fjárfestingum borgarinnar í hverfinu. Myndirnar í þessum 
kafla sýna umræðutillögu að hugsanlegri uppbyggingu en rétt er að 
ítreka að verkefnið er enn á hugmyndastigi og þar af leiðandi er eingöngu 
um hugmyndir að útfærslu á hönnun eða skipulagi svæðisins að ræða, 
einkum og sér í lagi hvað varðar hæð og útlit húsa. Bjarni Snæbjörnsson 
hjá Bj Snæ Arkitektum hafði yfirumsjón með hönnunarvinnu ásamt Páli 
Gunnlaugssyni hjá Ask Arkitektum.

Líkt og tillögumyndirnar í þessum kafla sýna þá mun ásýnd KR svæðisins 
gjörbreytast ef verkefnið verður að veruleika. Afstöðumyndin (tillögumynd 
1) sýnir hugmynd að skipulagi svæðisins auk sniðmyndar af fyrirhuguðum 
byggingum sem gefur hugmynd um hæðarhlutföll. Að undanskildu knatt
húsinu hefur hverjum byggingarreit hefur verið gefið númer sem finna má á 
afstöðumyndinni. Loks gefa tillögumyndir 2-8 skýrari innsýn í hugmyndavinnuna, 
einkum og sér í lagi hvað varðar hugsanleg áhrif á núverandi umhverfi svæðisins.   

Á byggingarreitum 1 og 2 má sjá tvær nýjar 3-5 hæða byggingar sem 
samanlagt gætu orðið 3-4.000 fermetrar að stærð. Byggingunum er 
ætlað að hýsa frístunda- og tómstundmiðstöðina sem nánar er vikið að í 
kafla 3.2 auk þess sem jarðhæðir húsanna gætu nýst sem stoðrými fyrir 
keppnisvöllinn, t.d. undir miðasölu og fjáröflunarstarfsemi svo fátt eitt sé 
nefnt. 

Á byggingarreit 3 mun ný stúka rísa framanvið 3ja hæða byggingu meðfram 
Kaplaskjólsveg sem gæti orðið 2-2.500 fermetrar að stærð. Rými á 
jarðhæð eru ætluð undir verslun og þjónustu en hæðirnar fyrir ofan eru 
hugsaðar sem skrifstofurými og/eða rými sem gætu nýst undir margvíslegt 
viðburðarhald í tengslum við starfsemi félagsins eða til útleigu á 
almennum markaði. Möguleikarnir eru fjölmargir en lítið framboð er af 
skrifstofuhúsnæði í Vesturbænum og með þéttari byggð skapast breyttar 
forsendur fyrir ýmisskonar hverfisþjónustu og sérverslanir. 

Á byggingarreit 4, á horni Kaplaskjólsvegar og Flyðrugranda eru uppi 
hugmyndir um að reisa 5 hæða byggingu sem gæti orðið allt að 2.500 
fermetrar að stærð. Hugsanlega yrðu íbúðir á efstu hæð byggingarinnar 
en á öðrum hæðum væri ákjósanlegt að bjóða upp á almenna þjónustu 
fyrir hverfið á borð við heilsugæslu, sjúkraþjálfun, og jafnvel löggæslu 
þegar fram líða stundir. Jarðhæðin gæti einnig nýst undir verslun eða 
aðra þjónustu sem krefst góðs aðgengis. Byggingar á reitum 5,6 og 7 eru 
hugsaðir sem íbúðarhúsnæði á 3-4 hæðum, alls 6.500 - 8.000 fermetrar. 

Loks er byggingarreitur 8 staðsettur við Frostaskjól 4 en þar er fyrirhuguð 
um 3.000 fermetra húsaþyrping á þremur hæðum. Húsnæðið sem þarna 
um ræðir gæti t.d. verið hannað með ákveðin íbúahóp í huga, t.d. sem 
íbúðir fyrir 60 ára og eldri eða  stúdenta svo dæmi sé tekið.  

Tillögumynd 1

Tillögumynd 2

3.4

Tillögumynd 4

Tillögumynd 5Tillögumynd 3

Tillögumynd 6

Horft austur af Kaplaskjólsveg með tómstunda- og frístundamiðstöðina á vinstri hönd. 

Á Kaplaskjólsvegi væri einnig tilvalið að nýta tækifærið og bæta aðstöðu fyrir hjólandi og 

gangandi vegfarendur en ljóst er að þjónusta á jarðhæð stúkubyggingarinnar mun hleypa 

nýju lífi í götumyndina. 

Horn Flyðrugranda og Kaplaskjólsvegar. Gert er ráð fyrir að hornbyggingar verði einni til 

tveimur hæðum hærri en aðrar byggingar á svæðinu og að jarðhæðir þeirra verði áberandi  

í borgarumhverfinu. 

Horft suður af Frostaskjóli og á vinstri hönd má sjá byggingarreit 8 við Frostaskjól 4 sem 

áætlað er að verði eingöngu íbúðarhúsnæði. 

Hér er sjónarhorninu beint að gafli knatthússins sem snýr í norðvestur skv. 

umræðutillögunni. Í fjarska má sjá fyrirhuguð íbúðarhús við Frostaskjól en norðan við húsið 

má sjá ný íbúðarhús við Flyðrugranda. Ljóst er að frá þessu sjónarhorni verður knatthúsið 

áberandi í borgarumhverfinu og því mikilvægt öll hönnun miði að því að létta ásýnd þess 

eins og kostur er. 

Tillögumynd 7

Tillögumynd 8

Skipulagsáætlanir4

Vesturbærinn hefur löngum verið eitt eftirsóttasta hverfi borgarinnar og 
í könnun á húsnæðis- og búsetuóskum borgarbúa frá árinu 2013 vildu 
hlutfallslega flestir svarendur búa í vesturhluta borgarinnar, miðbæ 
og nærliggjandi hverfum, borið saman við núverandi búsetu. Jafnframt 
sögðust margir svarenda vera að leita eftir minna húsnæði en þeir 
búa nú í og um fjórðungur svarenda kvaðst vera í leit að einhverskonar 
leiguhúsnæði. Þegar þátttakendur voru spurðir um helstu ókosti núverandi 
hverfis töldu flestir bílaumferð innan hverfis vera of mikla, auk þess sem 
skortur á verslun og þjónustu og slakt almenningsvagnakerfi var nefnt til 
sögunnar. Allt styður þetta við uppbyggingaráform KR enda ljóst að mikil 
eftirspurn er eftir aukinni nærþjónustu og leiguíbúðum í íbúðahverfum 
borgarinnar, og þá sérstaklega í Vesturbænum. 

Svona gæti keppnisvöllurinn litið út ef hugmyndirnar ná fram að ganga og stúku yrði komið 

fyrir við suðurenda knatthússins. Húsin á hægri hönd standa við Flyðrugranda en rétt er að 

taka fram að staðsetning þeirra svo nærri vellinum er einungis til viðmiðunar. 

Horft yfir keppnisvöllinn og endurbyggða stúku meðfram Kaplaskjólsvegi. Hér sést hvernig 

efsta hæð nýbyggingarinnar gæti nýst sem aðstaða tengd starfsemi KR en rýmin verða með 

glæsilegu útsýni yfir völlinn og nærliggjandi byggð. 

Í ljósi sterkrar ímyndar Vesturbæjarins og þess að nær öll byggð og 
opin svæði hverfisins eru gamalgróin er sérlega mikilvægt að vanda 
vel til þéttingar byggðar í Vesturbænum. Miðað við mörg önnur hverfi 
er byggð nokkuð þétt í hverfinu en þar eru í dag um 60 íbúðir/hektara 
þar sem meðalstærð íbúða er um 124 m2. Til samanburðar má nefna 
að íbúðaþéttleiki í kringum Grettisgötu er 112 íbúðir/hektara og 13 
íbúðir/hektara í Foldahverfi í Grafarvogi. Eðli málsins samkvæmt eru 
fáir þéttingarreitir til staðar í hjarta Vesturbæjarins og hafa sjónir 
skipulagsyfirvalda því einkum beinst að jaðarsvæðum á borð við 
Héðinsreit, Mýrargötu og Slippasvæðinu. Aðrir skilgreindir þróunarreitir 
undir íbúðabyggð í aðalskipulagi Reykjavíkur (AR) eru Keilugrandi, 
Lýsisreitur (144 íbúðir í byggingu), Byko-reitur og Landhelgisgæslureitur 
að ótöldum þróunarreitum í Vatnsmýri. Alls er gert ráð fyrir því að íbúðum 
í Vesturbæ fjölgi um allt að 2.300 fram til ársins 2030 samkvæmt AR en 
þar af eru um 1.100 íbúðir áætlaðar austan Suðurgötu, í Skerjafirði og 
Vatnsmýri. Íþróttasvæði KR er ekki tilgreint í þessum áætlunum en það 
er skilgreint sem íþróttasvæði í Aðalskipulagi Reykjavíkur (AR) en um þau 
svæði segir:

„Á íþróttasvæðum er gert ráð fyrir allri þeirri starfsemi sem 
tengist íþróttum og íþróttaiðkun þar sem m.a. er gert ráð 
fyrir aðstöðu og skipulagðri starfsemi íþróttafélaganna í 
borginni. Íþróttasvæði þjóna einum eða fleiri borgarhlutum. 
Sundlaugar flokkast almennt undir íþróttastarfsemi en eru 
einnig heimilar á opnum svæðum (OP). Á íþróttasvæðum má 
gera ráð fyrir öllum mannvirkjum sem tengjast starfsemi 
viðkomandi svæðis, s.s. flóðlýsingu, gervigrasvöllum, 
stúkubyggingum og íþróttahöllum, sundlaugum, 
sundhöllum og líkamsræktarstöðvum, samkomusölum, 
félagsaðstöðu o.s.frv. Gera má ráð fyrir veitingaaðstöðu og 
íþróttavöruverslun á íþróttasvæðum.“

Enda þótt uppbygging íbúðahúsnæðis á svæðinu samræmist ekki 
núgildandi landnotkunarskilmálum aðalskipulags samræmast áformin 
engu að síður meginmarkmiðum skipulagsins um þéttingu byggðar sem 
leiðir til meiri gæða í borgarumhverfinu. Íbúðabyggðin mun bera yfirbragð 
borgar með þjónustu á jarðhæðum, atvinnustarfsemi og íbúðum á efri 
hæðum, og í allri hönnun verða manneskjulegir mælikvarðar í forgrunni 
sem styðja við fjölbreytta samgöngumáta. Hin blandaða byggð mun efla 
Vesturbæinn félagslega, umhverfislega og rekstrarlega og lögð verður 
áhersla á græn þök til að tryggja að ekki dragi úr gegndræpi yfirborðs 
á svæðinu. Þá má gera ráð fyrir að bætt þjónusta við börn, unglinga og 
fjölskyldur auki enn frekar eftirspurn eftir því að búa í hverfinu sem aftur 
ætti að styðja við fasteignaverð og mögulega auka verðmæti þeirra eigna 
sem fyrir eru á svæðinu. 

Deiliskipulag KR-svæðisins sem samþykkt var í borgarráði 28. janúar 2013 
afmarkast af Flyðrugranda í norðri, Kaplaskjólsvegi í suðri og Frostaskjóli 
í vestri. Svæðið nær í raun yfir tvær lóðir en húseignin að Frostaskjóli 4 er 
á sérlóð sem í dag er að fullu í eigu KR. Í deiliskipulaginu er gert ráð fyrir 
hluta af þeirri uppbyggingu sem hér er lagt upp með en í skipulaginu er 
meðal annars heimild fyrir nýrri stúku andspænis þeirri stúku sem fyrir er 
auk nýrrar flóðlýsingar á allt að 30 metra háum staurum. Skipulagið gerir 
hins vegar ekki ráð fyrir blandaðri byggð af neinu tagi eða knatthúsi. 

Ef þær hugmyndir sem hér eru kynntar ná fram að ganga þarf að gera 
breytingar á skipulagsáætlunum fyrir svæðið. Nauðsynlegar breytingar á 
Aðalskipulagi Reykjavíkur snúa fyrst og fremst að breyttri landnotkun þar 
sem heimila þarf blandaða íbúðabyggð á jöðrum núverandi íþróttasvæðis. 
Í framhaldi af því þarf að samþykkja nýtt deiliskipulag fyrir svæðið í 
samræmi við breytt aðalskipulag. Í nýju deiliskipulagi þarf að huga 
vel að framtíðarskipulagi svæðisins með það fyrir augum að framtíðar 
notkunarmöguleikar íþróttasvæðisins verði eins miklir og mögulegt er. 

Hagsmunaaðilar5

Á undanförnum mánuðum hafa verið haldnir fjölmargir fundir 
með hagsmunaaðilum á svæðinu þar sem hugmyndafræði og 
uppbyggingaráform verkefnisins voru kynnt og rædd. Reglulegir fundir 
voru einnig haldnir með Mannvirkjanefnd KR þar sem sjónarmið 
mismunandi hagsmunaaðila voru kynnt og verkefnið aðlagað að þeim 
sjónarmiðum sem fram hafa komið á undirbúningstímanum. 

KR
Verkefnið er leitt áfram af Mannvirkjanefnd KR sem starfar í umboði 
aðalstjórnar félagsins og er þar af leiðandi leitt áfram af forráðamönnum 
KR. Vonir standa til að uppbyggingin styrki starf og rekstrargrundvöll KR 
til langs tíma og að aðstaða fyrir alla starfsemi á KR-svæðinu verði til 
fyrirmyndar. 

5.1

5.2 Reykjavíkurborg
Skipulag svæðisins er í höndum borgarinnar og því má segja að verkefnið 
muni reiða sig á samstarf við og stuðning frá borgaryfirvöldum sem þurfa 
að samþykkja breytingar á skipulagsáætlunum svæðisins til að það hljóti 
framgöngu. Rætt hefur verið við fjölmarga aðila innan borgarkerfisins og 
þó svo að engar formlegar ákvarðanir hafi teknar hafa hugmyndirnar hlotið 
góðan hljómgrunn og ýmsar jákvæðar og uppbyggilegar hugmyndir verið 
reifaðar til að bæta verkefnið enn frekar. 

Umhverfis- og skipulagssvið Reykjavíkurborgar

Skóla- og frístundasvið Reykjavíkurborgar

Íþrótta- og tómstundaráð

Umhverfis- og skipulagssvið Reykjavíkurborgar ber ábyrgð á 
skipulagsáætlunum borgarinnar og sérfræðingar sviðsins eru ráðgefandi 
við ákvörðunartöku umhverfis- og skipulagsráðs sem skipað er fulltrúum 
úr öllum flokkum sem eiga sæti í borgarstjórn. Niðurstöður funda með 
sviðsstjóra og formanni ráðsins hafa verið jákvæðar og lagt hefur verið til 
að stýrihópur verði skipaður á næstu vikum til að leiða verkefnið áfram. 

Skóla- og frístundasvið veitir börnum og fjölskyldum í borginni heildstæða 
þjónustu, með það að markmiði að skapa samfellu í öllu starfi sem hefur 
velferð barna að leiðarljósi. Á þessu stigi hefur ekki verið rætt formlega 
við sviðið en ljóst er að óskað verður eftir samstarfi við sérfræðinga þess í 
næsta áfanga.

ÍTR veitir margs konar þjónustu sem snýr að frítíma borgarbúa og verður 
einn af lykilhagsmunaaðilum í verkefninu. Á þessu stigi hefur einungis 
verið rætt óformlega við sviðsstjóra ÍTR en nauðsynlegt er að koma því 
samtali í formlegan farveg á næstu stigum verkefnisins. 

5.2.1

5.2.2

5.2.3

Skrifstofa eigna og atvinnuþróunar

Skrifstofa eigna og atvinnuþróunar tekur þátt í vinnu margra 
uppbyggingarsvæða í Reykjavík með fagsviðum borginnar og vinnur 
að verkefnum á sviði atvinnuþróunar. Skrifstofan er meðvituð um þær 
hugmyndir sem kynntar eru í skýrslunni og mikilvægt verður að leita 
samstarfs við sérfræðinga hennar á næstu stigum verkefnisins.

5.2.4

5.3

5.4

Frístundamiðstöðin Frostaskjól

Tónskólinn Do Re Mi

Frístundamiðstöðin er með umfangsmikla starfsemi á KR-svæðinu 
og því lykilhagsmunaaðili í þessu verkefni. Hugmyndirnar snúa að 
stórum hluta að því að efla starfsemi Frostaskjóls og bæta aðstöðu 
frístundamiðstöðvarinnar á svæðinu. Forráðamenn Frostaskjóls eru 
velviljaðir í garð verkefnisins og í næsta áfanga er gert ráð fyrir að 
skilgreina aðkomu Frostaskjóls að verkefninu, m.a. með þarfagreiningu á 
framtíðarþörfum þessarar starfsemi.

Ekki hefur verið rætt við tónskólann formlega á þessu stigi en ljóst hefur 
verið um nokkurt skeið að aðstaða skólans er ófullnægjandi. Vonir KR 
standa til að aðstaða undir starfsemi hans batni að uppbyggingu lokinni.

5.5

5.6

Íbúasamtök og hverfisráð 
Vesturbæjar

Aðrir

Sameiginlegur fundur var haldinn með hverfisráði Vesturbæjar og 
fulltrúum úr íbúasamtökum. Fundarmenn lýstu yfir ánægju með verkefnið 
en ræddu talsvert um áhuga á að fimleikahús rísi í Vesturbænum. Bent var 
á að enginn fimleikadeild er starfandi innan KR um þessar mundir og þar 
af leiðandi þurfa börn og unglingar sem æfa fimleika að stunda æfingar í 
öðrum borgarhlutum og/eða sveitarfélögum með tilheyrandi umstangi. 

Á meðal annarra hagsmunaaðila sem gætu átt aðkomu að verkefninu eru 
Skátafélagið Ægisbúar, Myndlistarskóli Reykjavíkur, Búseti, og hinir ýmsu 
dans- og söngskólar á höfuðborgarsvæðinu svo fáein dæmi séu nefnd. 
Ekki hefur verið rætt formlega við þessa aðila en þegar verkefnið hefur 
tekið á sig endanlegri mynd verður mikilvægt að leita til framtíðarleigutaka 
við fyrsta tækifæri. Þá býður Mannvirkjanefnd KR þá aðila sem gætu haft 
áhuga á starfsemi á svæðinu, og tengist þeirri hugmyndafræði sem hér er 
kynnt, velkomna til samtals um slíka möguleika.

Byggingarmagn, kostnaður 
og fjármögnun

6

Á þessu stigi málsins er vandasamt að spá fyrir um mögulegt 
byggingarmagn á svæðinu þar sem formleg deiliskipulagsgerð hefur 
ekki hafist. Að sama skapi er erfitt að segja til um, með nokkurri vissu, 
hugsanlegan kostnað verkefnisins enda engin hönnun átt sér stað fyrir 
utan hugmyndavinnu. En miðað við þær grófu forsendur sem hér hafa 
verið gefnar má hins vegar áætla að byggingarmagn á svæðinu gæti orðið í 
kringum 20–30.000 m2, að öllum mannvirkjum meðtöldum. 

Fjármögnun verkefnisins er í undirbúningi en hugmyndafræði KR 
byggir á því að félagið standi sjálft að verkefninu og miðað verði við að 
langtímaleigusamningar á mannvirkjunum liggi að stærstum hluta fyrir 
snemma í fjármögnunarferlinu. Ekki stendur til að selja eignir til að standa 
undir eiginfjárþörf heldur verði eign KR í landi sínu ígildi eiginfjárframlags. 
Uppbyggingin verður áfangaskipt í takt við fjárhagslegan styrk 
félagsins hverju sinni og ekki ráðist í nýja áfanga nema fjárhagsstaða 
félagsins leyfi. Á öllum stigum uppbyggingarinnar verður haft að 
leiðarljósi að rekstarhæfni KR skerðist ekki með nokkrum hætti og að 
langtímasjónarmið félagsins verði ætíð ofan á við allar ákvörðunartökur og 
útfærslur uppbyggingarinnar.

Rekstrarforsendur
Rekstur íþróttafélaga er margþættur og útleiga á íþróttamannvirkjum 
er ein af tekjustoðum slíkrar starfsemi. Nákvæmar rekstrarforsendur 
verkefnisins liggja eðli málsins samkvæmt ekki fyrir á þessum 
tímapunkti en ljóst er að útleiga á þjónustu- og íbúðahúsnæði, í viðbót við 
íþróttaaðstöðu, mun hafa áhrif á hagkvæmniútreikninga fyrir verkefnið. 
Frumathuganir og fjárhagsáætlanir benda til þess að fjárfesting á borð við 
þá sem hér er kynnt komi til með að standa undir sér og skapa KR traustar 
tekjur til langrar framtíðar að því gefnu að eignarhald allra mannvirkja á 
svæðinu verði í höndum KR um ókomna tíð

6.1

Næstu skref7

Ákveði aðalstjórn KR að halda áfram með verkefnið með þeim hætti 
sem hér er lýst er mikilvægt að huga að næstu skrefum. Fyrst og fremst 
er mikilvægt að samstaða náist um nálgun og markmið verkefnisins 
og í framhaldinu þarf að vinna formlega hagkvæmniathugun sem 
leggja mun grunninn að fjárfestingar- og rekstraráætlun og ítarlegri 
hönnunarforsendum. 

Borgarbragur leggur til að KR sendi erindisbréf til Reykjavíkurborgar þar 
sem þess er óskað með formlegum hætti að stofnaður verði stýrihópur 
utan um verkefnið að hálfu borgarinnar með aðkomu KR. Stofnun slíks 
hóps myndi skapa skýran og afmarkaðan umræðugrundvöll fyrir verkefnið 
innan borgarkerfisins og stuðla að bættri samvinnu og samskiptum milli 
KR og Reykjavíkurborgar við frekari undirbúning verkefnisins.

Niðurstöður og lokaorð8

Borgarbragur hefur með þessari vinnu kannað með skipulögðum hætti 
hvernig hægt sé að bæta íþróttaaðstöðu KR við Frostaskjól og þjónustu við 
Vesturbæinn með hagsmuni hverfisins í heild í forgrunni. Óhætt er að segja 
að verkefnið hafi gengið afar vel og útlit er fyrir að breið samstaða gæti 
náðst um framkvæmd og framvindu verkefnisins ef ákvörðun verður tekin 
um að halda áfram á þeirri braut sem hér hefur verið lýst. Óvissuþættirnir 
eru hins vegar margir og sú vinna sem hér er kynnt er ekki þess eðlis að 
hægt sé að byggja eingöngu á henni við endanlegra ákvörðunartöku um 
hvort ráðast eigi í þá uppbyggingu sem hér hefur verið til skoðunar. 

Borgarbragur telur nauðsynlegt að framkvæmd sé hagkvæmniathugun 
til að unnt sé að taka ábyrga og vel ígrundaða ákvörðun um framgang 
málsins. Mikilvægt er að greina allar fjárfestingaráætlanir og 
rekstrarforsendur vel. Samhliða þeirri könnun þarf að eiga sér stað 
formlegt samtal við Reykjavíkurborg um nýtingu mannvirkja, mögulegar 
byggingarheimildir og breytingar á skipulagsáætlunum, auk þess sem virkt 
samráð við alla hagsmunaaðila þarf að eiga sér stað í öllum undirbúningi 
og ákvörðunartöku. 

Byggingarland er takmörkuð og verðmæt auðlind í Vesturbæ Reykjavíkur 
og af þeim sökum er brýnt að vanda vel til verka á KR-svæðinu. Fjölmargir 
íbúar hverfisins láta sig svæðið varða og í því samhengi þarf að skoða allar 
hugmyndir um uppbyggingaráform. Á þessu stigi er allt sem bendir til þess 
að hagsmunir KR og íbúa geti farið saman með umræddri uppbyggingu á 
landi KR þannig að verkefnið geti orðið fyrirmynd fyrir önnur íbúðahverfi og 
sveitarfélög

